
Maze-tik 
Cannes-era 

TXILLARDEGI / Hizkuntzalari eta idazlea 

Prentsa bidez jakin dudanez. 
Bobby Sands irlandar abertza-
leari buruzko filme batek ina-
rrosi ditu kontzientziak aur-
tengo Cannes-ko Filmaldian. 
"Some mother's Son" de-
ritzo: eta Maze-ko «H-Block» 
beldurgarriak dauzka gerta-
leku, 1981eko udaberrian 
(heriotza maiatzaren 5ean gertatu zen). 

Gazteagoek kartzela horretako berririk be-
harbada ez badute ere, nire belaunekoei ez zaie 
gauza bera gertatzen. Hiru hilabetez gose-opo-
rrean egon ondoren, hantxe suntsitu baitzen 
Bobby Sands irlandarra. Ondotik beste bede-
ratzi abertzale hil ziren gose-opor dantesko 
hartan, Londresko gobernuak bere jarrera zipi-
tzik aldatu gabe. 

«Jatea daukate!» esan zuen Thatcher ande-
reak. Gainera, filmeak gogorazten omen 
duenez, hau erantsi zuen: «Hiltzaile hutsak 
dira»... 

Filmearen zuzendaria (Terry George ize-
nekoa) hiru urtez kartzelan egondakoa da, garai 
hartan INLA erakundearen inguruan ibilia izan 
zelako (INLA eta IRA erakunde bizkiak dira, 
irakurleak badakikeenez). 

1981eko udazkenean, oraindik ere Bobbyren 
heriotza gertatu berria zelarik, Bilbon izan zen 
Sean Sands, martiriaren anaia, Biltzarre Anti-
Nuklear batean. "Argia-ko" kazetariak 
anaiaren galdea egin zion, gisa zenez; eta eran-
tzuna hau izan zen: «Hildako bakoitzak beste 
ehun bultzatuko ditu» ("Argia"; 1981-IX-13). 

Segida ongi ezagutzen du irakurleak. 
Isil nadin, beraz, eta nork bere gogoeta egin 

beza. 




